
 №2   ПРАКТИКАЛЫҚ САБАҚ 

 

    Тақырып:   Мамандық сөздігін қалыптастыру. Мамандықтың даму 

тарихы. Термин құру әдістері. 

 

      Бір тілде сөйлейтін адамдардың бәріне түсінікті ортақ сөздерді 

жалпылама қолданылатын сөздер дейміз. Жалпылама лексика адам 

баласының күнделікті тіршілігіне қажетті заттар мен құбылыстарды, 

әрекеттерді және т.б. ұғымдарды атайды. Мысалы, су, ауа, тамақ, үй, нан т.б. 

     Жалпылама қолданылатын сөздер тура мағынасында жұмсалады. 

Сөздің лексика-семантикалық топтарының бірі арнаулы лексика. Қоғамдағы 

әр түрлі кәсіп пен қызмет салаларына негізделген, шектеулі қолданысқа ие 

сөздер-арнаулы лексика ретінде танылады. Ғылым, техника, өндіріс, ауыл 

шаруашылығы, басқару органдары, мәдениет пен өнер, әскери атаулар т.б. - 

арнаулы лексиканы құрайды. Ол термин сөздер мен кәсіби сөздерге бөлінеді. 

     Терминдер табиғатына тән нәрсе - бірмағыналылық, дегенмен 

бірмағыналылықты сақтау барлық жағдайда мүмкін бола бермейді, өйткені 

төл тілдік бірліктер арқылы термин жасау барысында, лебіздегі оның 

алғашқы негізгі мағынасы қолданыста болады.  

    Термин сөздердің негізгі ерекшелігі - ғылым мен техника саласы бойынша 

белгіленген ұғымның атауы болады, ерекше анықтамасы беріледі; логикалық 

жүйеге негізделген нақты семантикасы, лебізде келісілген қолданысы 

болады. Яғни термин сөз бен оның таңбалап тұрған ұғымы арасында үлкен 

танымдық байланыс болады. Терминнің мазмұны - оның әуелгі терімсөздік 

түсінігі де, мағынасы - термин ретіндегі сипаты.Терминнің мағынасы мен 

мазмұны сәйкес келіп, бір-бірін анықтап, мағына мазмұнын ашуы тиіс. 

Терминдер – ғылым, техника, өндіріс т.б. салаларындағы ұғымдар мен жеке 

сөздердің атаулары. Терминдер тек тура мағынада қолданылатындығымен 

ерекшеленеді, мағына үнемі тұрақты болады. Терминдерді арнаулы сөздер 

деп те атайды. Бұларда стильдік бояу болмайды. 

 

Термин сөздердің жасалу жолдары: 

 

1. Қазіргі қазақ тіліндегі терминдер орыс, араб, еуропа тілдерінде қалыптасқан 

үлгісінде жұмсалады: мәтін, квадрат, синоним, эпос, поэзия т.б. 

2. Қазақ тілінен балама табу арқылы:  

хаттама (протокол), нарық (рынок), ғарыш (космос) т.б. 

3. Сөздерді біріктіру арқылы жаңа термин жасалады:  

төлқұжат (паспорт), әнұран (гимн) т.б. 

